
శక్రాదులు గొనియాడ న

వక్రతఁ గూల్చితివి భక్తవరద ముకుందా.

	క.	
పలుకుల నమృతరసంబులు

చిలుకఁగఁ బాదాంబుజములఁ జిఱుగజ్జెలు ఘల్

ఘలుఘలుమని మ్రోవఁగ గం

తులు వైవవె శైశవంబు దోఁప ముకుందా.

	క.	
పన్నగరాజునకైనను

సన్నుతి జేయంగరానిజన్నంబుల నీ

కెన్నఁడు తృప్తియు లేదఁట

వెన్నలు మ్రుచ్చిలుట లెంతవింత ముకుందా.

	క.	
వాత్సల్యముతోడను గో

వత్సములను మేపుచుండి ప్రబలత మెఱయన్

వత్సాసురుఁ దునుమవె శ్రీ

వత్సాంకితవక్ష సుజనపక్ష ముకుందా.

	క.	
ఒకకొండరీతిగ భయా

నకరూపము దాల్చి తిరుగు నానాగతులం

బకదైత్యుని దునిమితివా

సకలాశ్రితజాల దివిజసాల ముకుందా.

	క.	
ఖరుఁ డఘదైత్యాధముఁ డజ

గరగతిమార్గమున కెదురుఁగా నిలువఁగ భీ

కరకరములఁ జీల్పవె చూ

పరు లద్భుతమొంద భక్తపాల ముకుందా.

